ՀԱՆՐԱՊԵՏԱԿԱՆ ԱՌԱՐԿԱՅԱԿԱՆ ՕԼԻՄՊԻԱԴԱ

ՀԱՅ ԳՐԱԿԱՆՈՒԹՅՈՒՆ

ՀԱՆՐԱՊԵՏԱԿԱՆ ՓՈՒԼԻ ՀԱՐՑԱՇԱՐԻ
ՊԱՏԱՍԽԱՆՆԵՐ

12-ՐԴ ԴԱՍԱՐԱՆԻ ՀԱՄԱՐ

1. Կերոն, կանթեղ, բուրվառ (Հովհ Թումանյանի «Հոգեհանգիստ» բանաստեղծությունից):
· Ո՞րն է  մետաֆորան (փոխաբերությունը)
(4.5)
Պատասխան` Կերոն-Հայոց լեռներն են` Մասիս, Արա, Սիփան, Սըրմանց, Նեմրութ, Թոնդուրեք

Կանթեղը`Արագածը

Բուրվառը`Ձիրավի ձորը
2.«…Անցնում է սև ակնոցով և սպիտակ մորթով մի մարդ, գլխին քեփի /կեպի/ ֆեսի փոխարեն, ձեռքին` ատրճանակի փոխարեն նախարարական պայուսակ, և ողբում.-վա~յ ինձ, ես չուզեցի ընկնել ազատության ճանապարհին և ընկա թիզ ու կես Արարատյան հանրապետության ներքին գործոց փակուղիներում:  Թիֆից /տիֆ/ մեռա ես, այն էլ ոչ Թիֆլիսում, այլ մայրագյուղ Երևանում, հեղափոխականի համար անպատվաբեր մահ….»:
· Ո՞ւմ մասին է գրում Գ. Մահարին «Այրվող այգեստաններ» վեպի հետգրության մեջ: Փորփրի՛ր  պատմության վերաբերյալ գիտելիքներդ` հատկապես Հայաստանի առաջին հանրապետության:

(3.5)

Պատասխան` Նկատի ունի Արամ Մանուկյանին` Առաջին հանրապետության ներքին գործերի նախարարին, նախկինում` Վանի նահանգապետության ղեկավար: 
3. Գ. Նարեկացին «Մատյան ողբերգության» մեջ նշում է՝ «Մարգարեների գրքերը բոլոր՝ գրված հոգուս մեջ...»: 
· Ի՞նչ նկատի ունի մեծ գրողը: Թվի՛ր մի քանի մարգարեների անուններ:
(5.5)
Պատասխան` Աստվածատուր հանճարի տեր մտածողը խորապես ծանոթ էր սուրբգրային ժառանգությանը, որոնց  նա անդրադառնում է իր մատյանում ուղղակի կամ  անուղղակի կերպով: Եվ նրա մտքի ձևավորումը կառուցվել է հենց այդ մարգարեների խոսքի յուրահատուկ ըմբռնմամբ:
Սողոմոն, Մատթեոս, Ղուկաս, Հովհաննես, Եսայի,Պողոս և այլք:

4. «Մինչդեռ կառքի վրա նստած թագավորը քաղաքից դուրս էր եկել, իսկույն նրա վրա տիրոջ պատուհասը հասավ և պիղծ դևը թագավորին կառքի վրայից տապալեց: Անմիջապես սկսեց մոլեգնել ու ինքն իրեն ուտել և բաբելացիների Նաբուգոդոնոսոր արքայի նման մարդկային բնույթից դուրս գալով՝ վայրենի խոզերի կերպարանքով, իբրև նրանցից մեկը, գնաց նրանց մեջ բնակվելու: Այնուհետև մտնելով եղեգնուտը խոտաճարակ դարձավ, սաստիկ անզգայությամբ դաշտերում կոծելով իր մերկ մարմինը»: Այսպես է ներկայացնում Ագաթանգեղոսը Տրդատ արքային:
· Ինչպիսի՞ նկարագիր ունի Տրդատ Մեծ արքան` ըստ  Մ. Խորենացու /բառացի մեջբերում պարտադիր չէ/: (3)
· Ինչո՞վ է պայմանավորված պատմագիրների հակադիր մոտեցումները: (3.5)
(6.5)
Պատասխան`

· Ըստ Մ. Խորենացու ` «մանկության հասակում սիրում էր ձի հեծնել, կորովի ձիավարում էր, աջողակ էր զինավարժության մեջ, սովորել էր պատերազմական արվեստը… Քաջ Տրդատը արագ-արագ բազմաթիվ ճակատամարտեր տալով նախ Հայաստանում, ապա Պարսկաստանում` ինքն անձամբ տանում է հաղթությունը»:

· Մ. Խորենացին միշտ էլ աչքի է ընկնում պատմիչի իր օբյեկտիվությամբ և դեպքերի արձանագրմամբ: Մինչդեռ Ագաթանգեղոսի նպատակը Տրդատ Մեծի և Գրիգոր Լուսավորչի ու Հռիփսիմյան կույսերի բախման նկարագրությունն է, այդ պատկերում քրիստոնեկան հավատի փառաբանումը:
5. Քրիստոս հարյավ… երկինք գնաց,

Երկրում թողեց պատվերներ.

Բայց պատվերը գրքում մնաց,

Եվ աշխարհը հեծում է դեռ:

………..

Ապտակում են դեռ ծաղրելով

Անմեղության ճակատին,

Եվ հարության օր տոնելով`

Խաչ են հանում ճշմարտին: 

· Ի՞նչ պատվերների մասին է գրում  Հովհ. Թումանյանը «Հարություն» բանաստեղծությունում: (2.5)
· Ի՞նչ է նշանակում «բայց պատվերը գրքում մնաց…» արտահայտությունը: (2)
· Մեջբերված երկրորդ քառատողում ի՞նչ իմաստ է թաքնաված «դեռ» մակբայի մեջ: (2)
· Մեկնաբանի՛ր մեջբերված երկրորդ քառատողի վերջին երկու տողերը: (2.5)
(9)
Պատասխան`
· Պատվիրանների մասին է խոսքը:

· Մարդիկ չեն կատարում պատվիրանները գործնականում, դրանք հիմնականում Ավետարանի էջերին են մնացել:

· «Դեռ» նշանակում է այնքան ժամանակ, քանի պատվիրանները չեն գործում մեր կյանքում:

· Մեր կյանքում ձևականության, փարիսեցիության մասին է խոսքը: Սուրբ Հարության տոն ենք նշում միայն ծիսական կողմն ապահովելով, իրականում չենք  ըմբռնել Հարության  գործնական պատգամը:

6. Դ. Վարուժանն իր «Նեմեսիս» -ը* սկսում է հետևյալ բնաբանով` 

Պաշտե դահանակե** աչքերով աստվածուհին,
Ով  ժողովուրդ.
Երբ բռնակալությունները կործանես, կործանե այլևս զինքն ալ, և դուն բարձրացիր իր պատվանդանին վրա՝ շուշան մը ձեռքիդ մեջ:

· Ինչո՞ւ է Վարուժանը աստվածուհուն պաշտելու «ժամանակային սահմանափակում» դնում: (1.5)
· Ե՞րբ, ինչպե՞ս և ո՞ւմ  է արտոնված զբաղեցնել նրա տեղը: (3)
· Հայ իրականության մեջ ի՞նչ հայտնի ծրագիր է իրականացվել «Նեմեսիս» անվան տակ: Ովքե՞ր են վերջինիս հերոսները: / Նշիր առնվազն երեքի անունը/:(5)
(9.5)
*Նեմեսիս-վրեժխնդրության, արդարադատության, հատուցման աստվածուհին է` ըստ հին հունական դիցաբանության: Գիշեր աստծո դուստրն է:

**Դահանակ-կանաչ և դեղին գեղեցիկ թանկարժեք քար է:
Պատասխան`
· Ժողովրդի նպատակը ստեղծագործ և խաղաղ կյանքի հաստատումն է: Բայց այդ նպատակի  ճանապարհին բռնակալներ են կանգնած: Վրեժի աստվածուհու հովանավորությամբ   նրանց կործանելուց հետո, այլևս  վրիժառության խնդիրը օրակարգից դուրս է գալիս: Նեմեսիս աստվածուհին և վրեժի ցասումը անհրաժեշտ է միայն  միջանկյալ հարց լուծելու` բռնակալներին կործանելու համար:  

· Բռնակալներից վրեժխնդիր լինելուց հետո, խաղաղության և արդարության հասնելուց հետո ժողովրդի իշխանությունն է, որ պետք է ղեկավարի և առաջնորդի:

· 20-րդ դարի քսանական թվականներին թուրք և ադրբեջանցի պարագլուխներ ոչնչացվել են հայ վրիժառուների կողմից` այդ թվում Թալեաթը, Ջեմալը, Էնվերը: Հայտնի վրիժառուներ են` Սողոմոն Թեհլերյանը, Արամ Երկանյանը, Միսաք Թոռլաքյանը, Արշավիր Շիրակյանը և այլք:

7. ա/  Օրհնեսցի և պահպանեսցի և նախախնամեալ պահեսցի 

Արեւելեան կողմն աշխարհիս և հայրապետութիւն Հայոց…

բ/  Արևելյան կողմն աշխարհի

Խաղաղություն թող ըլլա…

 …..Ու երբ հընչե կոչնակն ամեն գյուղակի՝

Օրհներգություն թող ըլլա…
գ/  …Օրհնեսցի և պահպանեսցի և նախախնամեալ պահեսցի 

Արեւմտեան կողմն աշխարհիս և թագաւորութիւն քրիստոնէից….

դ/  …Արևմտյան կողմն աշխարհի

Բերրիություն թող ըլլա…

 …..Եվ ոչխարներն երբ սարին վրա արածին՝

Ծիլ ու ծաղիկ թող ըլլա…
ե/  …. Օրհնեսցի և պահպանեսցի և նախախնամեալ պահեսցի 

Հարաւային կողմն աշխարհիս. երկիրս, անդաստանս և պտղաբերութիւն տարւոյս….

….Օրհնեսցի և պահպանեսցի և նախախնամեալ պահեսցի 

Հիւսիսային  կողմն աշխարհիս. վանքս, անապատս, քաղաքս և գիւղս և բնակեալ ժողովուրդս ի սմա…
զ/  Հյուսիսային կողմն աշխարհի,

Առատություն թող ըլլա…

 ….Ու լայն ամբարն աղուններուն երբ բացվին՝

Բերկըրություն թող ըլլա:

Հարավային կողմն աշխարհի

Պըտղաբերում թող ըլլա….

 ….Ու երբ թխեն հարսերը հացը բարի՝

Սիրերգություն թող ըլլա….
Մեջբերումներից մեկը բանաստեղծություն է, մյուսը` եկեղեցական օրհներգություն: 
Երկուսն էլ կոչվում են «ԱՆԴԱՍՏԱՆ»:
· Ո՞րն է բանաստեղծությունը և ո՞րը` օրհներգությունը: (3)
· Գիտես արդյո՞ք բանաստեղծության հեղինակին: (2.5)
 Պատասխան`
· ա/, գ/, ե/- օրհներգություն, բ/,դ,/զ/- բանաստեղծություն
· Դ.Վարուժան

(5.5)
8. Սիամանթոն «Անդրանիկ» վերնագրած բանաստեղծության մեջ պատմում է, թե ինչպես է զորավարը երազում իրեն  պատգամներ տվել: Մասնավորապես `
«…..Ոտքի՛ կեցիր այն ատեն, եղբայրացի՛ր խումբերուն ու մրրկվե՛ անոնց հետ,
Որովհետև, գիտցիր, որ այս զոհաբերումի, ընդվզումի և հույսի օրերուն,

Մեր ամեն մեկուն համար անկողնի մեջ հոգի տալը վատությունն է վատություններուն…»:
· Բացատրի՛ր  վերջին տողը:
(3.5)
Պատասխան` Օրհասի ժամանակ մոռանալ անձնականի մասին,  զինվորագրվել հայրենիքի պաշտպանությանը  և եթե մեռնել, ապա   մարտի դաշտում`  հայրենիքի փրկության համար:

9.

Վարդը գարնայնի

Թե կույսին տիպար

Այտերուն չ'ըլլար՝

Ով կ'հարգեր զ'անի:

Թե չը նմաներ

Կապույտն եթերաց

Կույսին աչերաց

Երկինք ով կ'նայեր:

Թե կույսը չըլլար

Սիրուն ու ամբիծ

Աստւածն այն երկնից

Մարդ ո՞ւր կը կարդար:

· Ելնելով այս բանաստեղծության բովանդակությունից՝ ինչպե՞ս դարձավ ավանդախախտ Դուրյանը: Ինչպիսի՞ն էր մինչ այդ «յարի», «գյոզալի» կամ կույսի գեղեցկության և բնության հարաբերությունը:

 (7.5)
Պատասխան`  Նա կույսի գեղեցկությունն ու հմայքը չէր նժարում բնության: Ըստ բանաստեղծի՝  ոչ թե մարդն ու կույսն են ձգտում բնության, այլ բնությունն է ձգտում նրանց, ազդվում նրանցից: Բնության գեղեցկությունները կարող են սիրելի դառնալ այնքանով, որքան հիշեցնում են մարդուն և կույսին:
Մինչ այդ ելակետը հակառակն էր` «յարի», «գյոզալի» կամ կույսի գեղեցկությունը ներկայացվում էր բնության գեղեցկության հետ համամետության մեջ:

Օրինակ` Ն. Քուչակ – Մըտիկ իմ եարին արէք,





զինչ հագեր` ամէնն է կանանչ:

Սայաթ-Նովան - «Արեգակի նման հրա՛կ ես, գո՛զալ»:

«Աչքերդ, կա՛րմիր վարդ», «Ծովից դուրս եկած վառ ծաղիկ ես, գո՛զալ»…
10. «Ծիրանի տափը հիշատակելու արժանի ոչինչ չէր ունենա, եթե երկու գյուղի` Միրի և Մրոցի միջև անվերջ շարունակվող կռիվների, խոսք ու զրույցի առարկա չդառնար, եթե նրա համար տարիների ընթացքում բազմաթիվ անգամ մահակներով կռիվ չտային երկու հարևան գյուղերը` Մրոցն ու Միրը»: Հատվածը Ա. Բակունցի «Ծիրանի տափ» պատմվածքից է: 

· Հայ գրականության մեջ հայտնի ո՞ր ստեղծագործության հետ կարող ես զուգահեռներ տանել: (2)
· Ո՞րն է ընդհանրությունը: (3)
(5)
Պատասխան`  
· Հովհ. Թումանյանի «Մի կաթիլ մեղրը»
· Վեճ երկու  գյուղի միջև



